
XORNADA IDEGA-CES GALICIA

SITUACIÓN ACTUAL E PERSPECTIVAS LABORAIS DA XUVENTUDE GALEGA

PROPOSTAS DO SINDICATO NACIONAL DE CCOO DE GALICIA

Maica Bouza Seoane

Secretaría de Emprego e Institucional
S. N. de Comisións Obreiras de Galicia 

Bos días.
Antes de empezar quero agradecer desde o Sindicato Nacional de CCOO de Galicia a invitación a participar nesta xornada.
Como xa se veu analizando durante toda a mañá, a problemática que experimenta a mocidade é dramática. Entre 2009 e 2013 destruíronse en Galicia máis de 159.000 postos de traballo, e 80.000 deles (máis do 50 %) estaban ocupados por persoas novas. Segundo datos da enquisa de poboación activa, referida ao primeiro trimestre de 2014, a taxa de desemprego en idades comprendidas entre os 16 e 30 anos alcanzou o 40 %. Queda patente que este colectivo é a principal vítima da situación actual.

O desemprego xuvenil está en España moi por encima da media europea. Segundo datos de EUROSTAT, en setembro de 2013 a taxa de desemprego para a franxa de idade de 16 a 25 anos foi do 24,1 na zona euros, mentres que en España se situou no 54,5.
Os mozos e mozas en activo enfróntanse a un problema de precariedade laboral complexo e perentorio: a temporalidade, a falta de recoñecemento do grao de cualificación alcanzado no posto de traballo, a emerxencia de relacións laborais non contractuais (como as bolsas), a falta de protección social, os baixos salarios, entre outros.

Partindo desta radiografía da situación, propoñemos un compendio de medidas para facer fronte á situación da xuventude.

O desemprego é o principal problema da poboación nova e, por tanto, a principal preocupación de CCOO.
Non hai outra prioridade que facer fronte ao desemprego, e iso esixe unha clara reorientación da política económica do Goberno en prol da creación de empregos decentes, para a mocidade e para o resto da poboación.

Esta reorientación pasa ineludiblemente por incrementar os ingresos do Estado cunha política fiscal progresiva que faga pagar máis a quen máis ten e por un compromiso real de loita contra a fraude fiscal e a economía mergullada. 
Soster demanda efectiva, consumo e investimento, de forma que mellore a renda dispoñible, evitaría que se deprima aínda máis a demanda. A política de investimento público ha centrarse en sectores de utilidade social e estratéxicos; os que, en termos de produción e emprego, teñan máis efectos multiplicadores, tendo en conta criterios de sustentabilidade ambiental.

Cómpre adoptar as medidas necesarias para que o crédito ás familias e ás empresas volva fluír.

Pensamos que se encarreiraría a solución a ese problema traballando en tres direccións:

1. Favorecer a transición do sistema educativo ao produtivo.

2. Reorientar as políticas activas de emprego.

3. Reforzar a negociación colectiva.

1. FAVORECER A TRANSICIÓN DO SISTEMA EDUCATIVO AO PRODUTIVO
Unha boa formación é o elemento central para promover a cohesión e a igualdade social e previr o risco de exclusión das persoas novas.
A demostración desa afirmación é que as persoas con niveis máis baixos de formación teñen, en xeral, maiores taxas de desemprego e de precariedade laboral; esta maniféstase tanto en peores condicións de traballo (canto a estabilidade, nivel de ingresos, participación na formación continua ou a saúde laboral, entre outras) como nunha maior vulnerabilidade ante as situacións de crise económica como a actual.

Dous son os retos educativos básicos para impulsar as transicións laborais das persoas novas: a redución do abandono escolar temperán e a potenciación da formación profesional.

reducir o abandono escolar temperán

España rexistra unha das taxas de abandono escolar temperán máis elevadas de toda a Unión Europea. O fenómeno non responde a unha causa singular, senón á combinación de múltiples factores que convén considerar co fin de adoptar políticas eficaces na súa solución.
Neste sentido, cómpre impulsar unha estratexia de intervención que incida tanto na prevención do abandono escolar temperán como na atención ás persoas novas que xa ficaron fóra do sistema educativo. Tal estratexia debe integrar os seguintes aspectos:

· As Administracións públicas ha dotar o alumnado de recursos de apoio en horario extraescolar, especialmente en situacións de carencias familiares e sociais, para previr o risco de fracaso.

· O reforzamento da orientación na eso, para que estudantes e familias dispoñan de información suficiente á hora de tomaren decisións e adoptaren estratexias. Sería desexable proporcionar orientación ao alumnado naquelas situacións en que poida resultar máis necesaria, como a repetición de curso.

· Garantir unha oferta suficiente de opcións formativas para evitar o abandono prematuro (ata a lomce garantíana os programas de cualificación profesional inicial ou pcpi), que proporcione unha cobertura ampla ao alumnado con estas necesidades. Así mesmo, é aconsellable unha maior coordinación das Administracións educativas na oferta de programas desta natureza.

· Unha maior flexibilidade da oferta educativa nas etapas postobrigatorias propiciaría un sistema educativo mellor conectado mediante pasarelas que faciliten o paso desde a formación profesional á educación xeral e viceversa; aumentaría a permeabilidade entre o sistema educativo-formativo e o mundo laboral, e estimularíase o retorno ás etapas e ciclos formativos de quen os abandonou prematuramente.

· Facilitar a compaxinación do traballo e a formación cun aproveitamento horario máis intensivo dos centros docentes, unha maior oferta de formación a distancia e a ampliación da oferta dos centros de formación de adultos, entre outras.
· A posta en marcha do sistema de recoñecemento, avaliación e acreditación das cualificacións obtidas coa experiencia laboral ou en vías non formais de aprendizaxe.

potenciar a formación profesional
Unha economía sustentable e creadora de emprego require potentes sistemas de formación profesional (fp) que dean resposta ás necesidades sociais e produtivas en contextos de rápidas transformacións e de crecente competencia e apertura económicas.

As prioridades en materia de formación profesional no contexto actual xirarían arredor de tres eixes: o fortalecemento da formación profesional do sistema educativo e mais da formación profesional para o emprego; a atención ás persoas con maiores dificultades para atopar ou manter un emprego e a mellora do financiamento do sistema de formación profesional.
O anterior esixe incidir en diversos elementos: o desbloqueo da homologación e rexistro de centros de formación; a calidade da formación e a ampliación da oferta a sectores emerxentes xeradores de emprego; a elaboración coordinada de títulos e certificados de profesionalidade e a súa aplicación ás ofertas formativas no ámbito produtivo territorial, incentivando e recompensando o esforzo de empresas e o seu persoal na formación; e a aplicación do decreto sobre avaliación, recoñecemento e acreditación da experiencia laboral e outras aprendizaxes non formativas.

Require especial atención a baixa participación das persoas novas na formación profesional inicial, que contrasta coa pauta dominante nos países da contorna europea. Neste escenario é relevante adoptar de medidas para potenciar esa participación, que poden estruturarse en tres grandes liñas de actuación: 
a) facer máis atractiva a fp a través da acción institucional; 
b) fomentar a competencia e calidade de profesores e formadores; 
c) mellorar os servizos de información, asesoramento e orientación, co fin de proporcionar respostas adecuadas ás necesidades.
Igualmente, no contexto de crise cobra singular importancia o reforzamento da formación profesional para o emprego dirixida, sobre todo, a persoas novas desempregadas. Para iso, proponse incidir en aspectos como:

· Mellorar os contidos da oferta formativa desde un enfoque máis proactivo que, partindo dun diagnóstico da estrutura produtiva de cada territorio, impulse a adquisición de novas cualificacións relacionadas coa modernización dos sectores produtivos e con actividades emerxentes cun forte potencial de creación de emprego.

· Articular sistemas e instancias de planificación e coordinación eficaces entre os Servizos Públicos de Emprego estatal e autonómicos, e entre estes e as entidades colaboradoras que participan da formación.

· Impulsar un bo sistema de información e orientación profesional ás persoas desempregadas sobre as oportunidades de formación e emprego dispoñibles, que lles permita unha mellor planificación e integración dos seus itinerarios de inserción laboral.

· Crear e aplicar mecanismos rigorosos, homoxéneos e compartidos de avaliación das actividades formativas, que identifiquen as mellores prácticas no eido rexional e sirvan, así mesmo, para condicionar nalgunha medida o financiamento á obtención de resultados en termos de inserción laboral.

· Desenvolver unha modalidade de fp dual que conviva co actual sistema de fp, dirixida ao alumnado que abandonou o sistema educativo e se atopa no mercado de traballo; a persoas demandantes de emprego e a alumnos e alumnas en idade escolar. Debe centrarse preferentemente na oferta de ciclos de grao medio de fp e certificados de profesionalidade de nivel 2, co obxecto de ofrecer un estímulo aos mozos e mozas que remataron a educación secundaria obrigatoria, reducir o abandono escolar temperán e aumentar a taxa de cualificación de niveis medios da poboación activa española. A relación dos aprendices coas empresas debe ser laboral e podería establecerse a través dos contratos de formación e aprendizaxe.
POLÍTICAS ACTIVAS DE EMPREGO PARA A MOCIDADE
prioridades a curto prazo
O colectivo xuvenil máis vulnerable ante a crise é o das persoas con niveis de formación máis baixos: dun lado, porque este grupo experimentou unha perda máis rápida e intensa do emprego (debido ao efecto chamada de man de obra pouco cualificada desde o sector inmobiliario e dos servizos, durante os anos de crecemento económico) e ademais conta cun menor nivel de cobertura de protección social (asociado á maior precariedade laboral); doutro, porque parte cunha clara situación de desvantaxe para acceder a un novo emprego unha vez se consolide a recuperación da actividade económica.

Os servizos públicos de emprego (spe) deben darlle prioridade a curto prazo a este colectivo, abordando obxectivos como:

· Proporcionar unha atención rápida, individualizada e integral ás persoas demandantes en situación de desemprego. Así mesmo, cómpre potenciar a información ás persoas que abandonaron os seus estudos de forma temperá e permanecen inactivas. Neste ámbito pódense propor iniciativas como: (a) utilizar as tecnoloxías da información e as comunicacións para reforzar o axuste de demanda e oferta de emprego, a través de servizos en liña orientados ás persoas novas; (b) a dotación de novo persoal especialmente cualificado para a orientación e asesoramento deste colectivo específico de mozos e mozas.

· Fomentar a ampliación e mellora das capacidades e cualificacións deste colectivo, sobre todo a través da formación para o emprego.

· Promover o retorno ao sistema educativo das persoas de 16 a 18 anos que o abandonaron de forma temperá por razóns relacionadas co mercado de traballo. Neste suposto, é esencial ofrecer alternativas interesantes e atractivas para que se produza o retorno, reconducindo situacións de desemprego a través dunha oferta de formación flexible, reforzada con axudas, que permita retomar os estudos ao tempo que se ofrece asesoramento personalizado para mellorar as opcións concretas de emprego. Outra posibilidade sería un sistema de bolsas-salario como incentivo para este colectivo, sempre de forma complementaria a outras medidas non financeiras.

· Facer posible a combinación da educación escolar coa formación e a aprendizaxe laboral, con actuacións como os programas de formación dual, as escolas taller e as casas de oficio.

Un segundo eixe de actuación debería centrarse na atención ás persoas de 20 a 24 anos con niveis intermedios de formación, potenciando os servizos de información e asesoramento —co uso das tecnoloxías da información e as comunicacións e máis recursos humanos— para favorecer os seus itinerarios de inserción laboral. Iso debería estenderse tamén á xuventude desempregada con titulación superior.

Doutro lado, existe a posibilidade de modificar os obxectivos dos programas de fomento do emprego temporal adoptados con motivo da crise, reorientándoos tanto ao investimento en servizos públicos —que permiten atender necesidades sociais non cubertas en ámbitos como a dependencia, e ademais son xeradores de empregos de maior cualificación— como ao fomento de actividades con potencial de crecemento a medio prazo, tanto en sectores emerxentes (enerxías alternativas, empregos verdes ou nanotecnoloxías) como xa existentes (atención á dependencia).

prioridades a medio prazo
As respostas de curto andar á crise deben acompañarse do pulo a medidas estruturais que reforcen o papel dos servizos públicos de emprego e a adecuación das políticas activas a medio e longo prazo. En concreto, propoñemos incidir en eixes como:

· Reforzar a dotación económica e de persoal dos servizos públicos de emprego, e modernizar e mellorar o seu funcionamento.

· Estender aos centros educativos a orientación ás persoas novas. Ademais, esa orientación é mellorable con actuacións como estas: abordar de xeito integrado o proceso de información, orientación e asesoramento para responder ás expectativas actuais das persoas usuarias; fomentar a aplicación das novas tecnoloxías, en particular deseñar estratexias que inclúan as tic entre as ferramentas dos profesionais e mellorar os plans de estudos dos profesionais da orientación, reforzando os seus fundamentos e desenvolvendo cuestións primordiais como a análise do mercado laboral, o manexo das tic e o coñecemento de cuestións como a calidade, a eficiencia e a multiculturalidade.

· Ligar as bonificacións e subvencións á contratación ao fomento do emprego estable (contratación inicial indefinida ou conversión). No caso dos contratos formativos, proponse limitar os incentivos exclusivamente á súa conversión en indefinidos —non á contratación inicial— para favorecer tanto a estabilidade do emprego como a consolidación da carreira profesional das persoas novas.

· O apoio á contratación debería acompañarse en calquera caso de medidas orientadas a reducir a elevada e inxustificada temporalidade do emprego en España, que persiste malia a redución rexistrada nos dous últimos anos con motivo da crise (a maior porcentaxe de emprego destruído foi temporal e a taxa de temporalidade decreceu sensiblemente no citado período). Un problema estrutural que afecta con especial forza ás persoas novas e que contribúe a perpetuar a segmentación do mercado de traballo español, con importantes implicacións tanto en termos de cohesión social como para a propia competitividade das empresas. As posibles propostas asentan en tres piares básicos: o fomento da estabilidade no emprego; o afondamento nas medidas orientadas a promover a redución da temporalidade e un mellor uso da contratación temporal; e fomentar a flexibilidade interna a través da negociación colectiva como alternativa á máis traumática flexibilidade externa.

· Aumentar os recursos destinados á formación profesional para persoas desempregadas, así como a súa mellora segundo os criterios xa apuntados.

· Revisar os programas de formación-emprego: escolas taller, casas de oficio e os talleres de emprego (no caso das persoas novas, atanguen as de 25 a 29 anos). Atender aspectos como: unha delimitación das actividades máis aberta seguindo os criterios xerais do interese social e os requirimentos da zona; a asunción por parte dos servizos públicos de emprego dun papel máis proactivo na orientación das actividades de fomento da creación de emprego e o desenvolvemento local; unha revisión da fase formativa inicial das escolas taller e casas de oficio, que permita compaxinar a formación teórica e a actividade produtiva para incentivar a formación dos mozos e mozas.

· Fomentar o autoemprego, especificamente en ámbitos locais ou para mozos e mozas con niveis de formación elevados, promovendo os servizos de información, orientación e asesoramento e medidas de apoio financeiro ás persoas desempregadas para iniciaren actividades. O fomento da iniciativa empresarial e das cooperativas debe exporse, en todo caso, no marco do obrigado cumprimento da lexislación laboral e a responsabilidade social corporativa.

· Potenciar programas de actuación que favorezan a compatibilidade de estudos e traballo para estudantes de carreiras universitarias, cuxo desenvolvemento na actualidade —en comparación cos niveis medios europeos— é bastante reducido.

· Finalmente, a regulación normativa das prácticas non laborais (bolsas) debe ser unha prioridade tanto para o sistema educativo como para as institucións laborais. As prácticas deben entenderse como parte dun proceso formativo gobernado a través de convenios de colaboración entre os centros educativos e as empresas, onde se recollan especificamente as condicións en que o/a estudante completará a súa formación práctica en contacto co ámbito do traballo. As prácticas non deben considerarse como unha relación laboral e, en ningún caso, deben dirixirse a persoas tituladas (para as que xa existen modalidades contractuais, como o contracto en prácticas).

REFORZAR A NEGOCIACIÓN COLECTIVA
A negociación colectiva ten un papel moi relevante na promoción do emprego e a mellora das condicións de traballo das persoas novas, que debe reforzarse con obxectivos como:

· Fomentar a estabilidade no emprego e a eliminación da temporalidade inxustificada. Para iso proponse que, a través dos convenios colectivos, se impulse o emprego estable (nova contratación indefinida ou conversión de contratos temporais) e a mellor utilización da contratación temporal (sobre todo, canto ao reforzamento da causalidade).

· Promover a implantación de plans de mantemento do emprego e o rexuvenecemento do persoal.
· Impulsar a contratación en prácticas como alternativa ao recurso crecente ás bolsas e prácticas como vía de incorporación ás empresas das persoas recentemente tituladas. Iso debería acompañarse de melloras nas condicións de traballo asociadas a estes contratos. Así mesmo, cómpre controlar a utilización fraudulenta dos contratos formativos e das figuras de traballo sen relación laboral, e denuncialas, se corresponde, na Inspección de Traballo.

· Potenciar a participación das traballadoras e traballadores novos na formación continua, incidindo en aspectos como a eliminación das cláusulas dos convenios que impidan acceder a ela en razón do tipo de contrato ou os requisitos de antigüidade; o fomento do acceso aos plans de formación e os permisos individuais retribuídos; o reforzamento da igualdade de trato e oportunidades no acceso ás quendas e horarios de traballo xerais, con posibilidade de adaptación para realizar estudos; e garantir as excedencias voluntarias con dereito á reserva do posto de traballo, así como as reducións de xornada para a realizar estudos.

· Promover a mellora das condicións de traballo, sobre todo en relación coa retribución e a clasificación profesional. Isto esixe prestar atención a cuestións como: a aplicación dos criterios que rexen a igualdade retributiva; a supresión dos niveis salariais baseados na idade das persoas, quitando os inferiores; a eliminación das dobres escalas e salarios de entrada que teñan carácter permanente e avanzar na superación das diferenzas por razóns conxunturais cando desaparezan as circunstancias que as motivaron; suprimir os obstáculos á percepción de complementos, prestacións e axudas sociais que estean baseadas ou condicionadas pola modalidade de contrato ou data de ingreso na empresa; mellorar a relación entre cualificación, funcións desenvolvidas e encadramento profesional, co obxecto de loitar, entre outros, contra o fenómeno da sobrecualificación; e tutelar o respecto ao dereito legal á igualdade salarial de traballadores e traballadoras cedidos polas ett.

· Vixiar e facer seguimento das condicións de traballo de persoal novo externalizado das empresas mediante figuras como falsos autónomos, contratas e subcontratas, e esixir na negociación colectiva a información ao respecto para promover a igualdade de condicións de traballadores e traballadoras externos ou a súa incorporación paulatina ao persoal da empresa.

Finalizamos como comezabamos. Estas son as medidas específicas para a mocidade. Pero o desemprego é un problema xeral que require dunha actuación xeral, un cambio das políticas económicas dos gobernos para poñer as persoas no seu centro, para estimular a actividade económica e impulsar o consumo e o investimento. 

Sen actividade non hai emprego. Nin para a mocidade ni para o resto da poboación.

Moitas grazas. 

Santiago de Compostela, 14 de maio de 2014

